
GOUVÈNÈ CUOMO ANONSE GOOGLE FÈ KOMINOTE KI VIKTIM SIKLÒN SANDY YO KADO TABLÈT 

ALOKAZYON PREMYE ANIVÈSÈ SIKLÒN LAN  

Google Fè kado 17.000 Tablèt Nexus bay Bibliyotèk, Sant pou Granmoun, ak Sant Komèsyal ak 

Kominotè nan Zòn ki te Viktim Sandy. 

 

Gouvènè Andrew M. Cuomo jodi a, alokazyon premye anivèsè Sipè Ouragan Sandy, te anonse Google fè 

kado 17.000 Nexus 7 tablèt pou ede Nouyòkè ki te viktim siklòn lan. Tablèt yo, ki te koute plis $2,7 

milyon, plase nan kote santral nan kominote ki te viktim Sipè Ouragan Sandy, tankou bibliyotèk, sant 

pou granmoun, ak sant komèsyal ak kominotè.  

“Sa fè prèske yon lane depi New York te viv pi gwo katastwòf natirèl li nan istwa nou, men pou anpil nan 

rezidan eta nou yo ki toujou ap rekonstwi, jenerozite konpayi tankou Google ka fè yon gwo tonton pou 

yo,” te deklare Gouvènè Cuomo. “Don prive tankou sa yo enpòtan nan ede kominote lokal yo retabli. 

Nou remèsye Google dèske l ap ede New York rekonstwi pi byen pase anvan.”  

“Google fyè pou l asosye ak Gouvènè Cuomo ak Ajans Daksyon Kominotè Eta New York yo sou don 

ekipman sa yo,” te deklare ansyen Congresswoman New York Susan Molinari, Vis Prezidan pou Relasyon 

ak Gouvènman nan Google. “Nou kwè teknoloji kapab epi ap jwe yon kokenn wòl nan reskonstriksyon 

kominote pou fè yo pi rezistan ak pi solid. Deplizanpli, kantite moun kap itilize teknoloji ak entènèt ap 

ogmante pou yo fòme tèt yo epi okipe fanmi yo. Espwa nou se pou tablèt sa yo vin reprezante yon 

resous pou fè sa sèlman.”  

“Mwen di bravo pou Google ak Gouvènè Cuomo dèske yo kowòdone yon don ki mize sou ranfòsman 

kominote nou yo,” te deklare Sekretè Deta New York, Cesar A. Perales, ki te jwenn nominasyon l kòm 

Kowòdonatè Don Siklòn Sandy nan men Gouvènè Cuomo. “Depatman Deta New York fyè dèske li te jwe 

yon wòl nan ede Google fè don sa.”  

Google fè don tablèt yo nan New York State Community Action Association (NYSCAA), yon òganizasyon 

501(c)(3) ki pap fè lajan kap bay moun sèvis ak defann dwa yo pou amelyore lavi yo atravè New York. Eta 

New York, avèk èd Port Authority New York ak New Jersey, te fasilite premye stokaj ak distribisyon 

tablèt yo nan adrès santral nan zòn ki te viktim Sandy yo. Wap jwenn yon lis kote ki resevwa tablèt nan 

fen kominike sa. Tablèt yo pral gen ladan yo divès pwogram:  

• Bibliyotèk pral itilize tablèt yo pou bay kou fòmasyon nan travay, konpetans pwofesyonèl ak 

Angle pou Moun ki Pale Lòt Lang, epi antanke mwayen pou founi liv sou entènèt nan zòn kote 

bibliyotèk poko relouvri.  

• Òganizasyon devlopman ti biznis gen lentansyon pou l rantre tablèt nan asistans y ap bay 

biznis ak klas fòmasyon. Òganizasyon yo pral ede tou Sant Devlopman Eta York (New York State 

Small Business Development Centers) yo ofri yon pwogram entreprenarya nan lekòl segondè 

nan anviwon 30 lekòl defavorize nan New York City. 

 

• Pou ede konbat izòlman granmoun yo, sant pou granmoun yo pral itilize tablèt pou montre 

granmoun kijan pou yo chat sou videyo ak lòt sèvis kominikasyon elektwonik kòm yon mwayen 

pou kenbe yo konekte ak zanmi ak fanmi yo.  

• Sant Kominotè yo pral kapab itilize tablèt nan pwogram yo pou deplase jèn moun kap viv nan 

povrete pou y ale nan STEM ak lòt karyè ki mande anpil konpetans, ak tou pou ede paran yo 

jwenn ak amelyore konpetans pwofesyonèl ki chita sou teknoloji. 

 

NYSCAA te kreye nan lane 1987, pou bay enfòmasyon, devlopman pwofesyonèl, ak asistans teknik nan 

ajans daksyon kominotè Eta New York. NYSCAA genyen yon pèsonèl sis moun ak yon Konsèy Direksyon 

21manm ki gen ladann Direktè Egzekitif ak staf prensipal ajans daksyon kominotè yo. NYSCAA gen anpil 

esperyans nan ogmante kapasite òganizasyon yo pou fè yo sèvi kòm resous kominotè kap pote solisyon. 

“Ajans kominotè kap sèvi moun ki te afekte nan Sipè Ouragan Sandy yo gen anpil rekonesans pou 

Google ak Gouvènè Cuomo pou don jenere sa,” te deklare Karla Digirolamo, Direktè Egzekitif Ajans 

Daksyon Kominotè NYS la. “Retablisman ak rekonstwiksyon se yon travay long ak difisil epi NYSCAA 

kontan ofri resous sa bay pwogram ki angaje nan travay enpòtan sa.”  

